
ERANSKINA 

USURBILGO HIRIA ANTOLATZEKO PLAN OROKORRAREN INGURUMEN AZTERKETA ESTRATEGIKOAREN IRISMEN AGIRIA
1. AURREKARIAK
Usurbilgo Udalak Hiria Antolatzeko Plan Orokorra idazteko eta onartzeko izapideak abiarazi ditu. Xede horri begira, 2015eko uztailaren 24an, Planaren ingurumen ebaluazio estrategikoa egiteko hasierako agiri estrategikoa bidali zuen Udalak, Gipuzkoako Foru Aldundiko Ingurumeneko Zuzendaritza honetara.
Ingurumen ebaluazioari buruzko 2013ko abenduaren 9ko 21/2013 Legean xedatutakoaren arabera, Hiri Antolaketako Plan Orokorrek ohiko ingurumen ebaluazio estrategikoa egiteko prozedura jarraitu behar dute; izan ere, administrazio publikoek onartutako planak dira, onespen hori Lege batek agintzen du, eta etorkizunean legez ingurumen eraginaren ebaluazioa egin behar duten proiektuak baimentzeko esparrua zehazten dute, eta hiri ingurunea nahiz landa ingurunea antolatzeko dira. 

Era berean, Euskal Autonomia Erkidegoko ingurumena babesteko lege orokorrak, otsailaren 27ko 3/1998 Legeak, 41. artikuluan eta I.A) eranskinean aurreikusitakoarekin bat etorriz, eta plan eta programen ingurumen ebaluazio estrategikoa egiteko prozedura erregulatzen duen 211/2012 Dekretuak, urriaren 16koak, 4. artikuluan xedatutakoari jarraituz, hiri antolaketako plan orokorrek –aurrerantzean HAPO– ingurumen ebaluazio estrategikoa egiteko prozedura jarraitu behar dute nahitaez. 

Ingurumen ebaluazioari buruzko 21/2013 Legeak, abenduaren 9koak, 19. artikuluan ezarritakoari jarraituz, eta 211/2012 Dekretuak, urriaren 16koak, 10. artikuluan xedatutakoaren arabera, planak eta programak prestatzerakoan ingurumen alderdiak bateratze aldera, ingurumen organoak irismen agiri bat egin behar du –erreferentziako agiria eta ingurumen iraunkortasunari buruzko agiria, Erkidegoko Dekretuan erabilitako terminologiaren arabera–, ingurumen azterketa estrategikoak izan behar duen hedadura, xehetasun eta zehaztapen maila finkatzeko. Aldez aurretik, dena den, kontsulta egingo zaie ukitutako administrazioei eta pertsona interesdunei. 

3/1998 Legeak, otsailaren 27koak, 44. artikuluan ezarritakoaren arabera, eta ekainaren 30eko 16/2012 Foru Dekretuan ezarritakoarekin bat, plan bat onartzeko eskuduntza nagusia Gipuzkoako Foru Aldundiari dagokionean, HAPO honetan gertatzen den bezala, Ingurumeneko Zuzendaritza Nagusia da Irismen agiria –211/2012 Dekretuaren 10. artikuluan aurreikusitako erreferentziako agiria, alegia– egiteko organo eskuduna. Zuzendaritza honek horregatik egin du, hain zuzen, agiri hau.
Usurbilgo HAPOren hasierako agiri estrategikoan jaso diren antolaketa proposamen nagusiak.
Usurbilgo HAPOn 24 helburu planteatu dira, eta hirigintza iraunkor eta ekologikoaren premisei jarraituz ezarri dira, Aurrerakinean adierazitakoaren arabera. 
Helburu horiek oinarritzat harturik, plan berria garatzeko 3 hautabide proposatu dira (A, B eta C). Hona, laburbilduta, hautabide horien proposamen garrantzitsuenak:
· BIZITEGI GARAPENAK. Lurzoru urbanizaezinik ez dute ukituko. Hain zuzen ere, gaur egun indarrean dagoen planeamenduan xede horretarako aurreikusita dagoen lurzoruaren zati bat sailkapen horretatik ateratzea proposatzen da, diseinatutako 3 hautabideetako bakoitzean proportzio berean izango ez bada ere. Bizitegirako sailkapen hori kentzeko garaian aintzat hartu dira: esparru bakoitzaren berariazko baldintzak, planeamenduak lortu duen garapen maila eta legezko egoera, besteak beste. Gainera, lehendabizi, jada urbanizatuak dauden auzoetan geratzen diren hutsuneak okupatzea aurreikusi da; eta gero, hirigunetik hurbilen dauden eremuak. Azkenik, gaur egun indarrean dagoen plangintzan aurreikusita dauden eta oraindik eraiki gabe dauden 1.000 etxebizitzako kopuru hori murrizteko, LAZ aldatzeko agirian (hasierako izaeraz onetsia) ezarritako gutxieneko eta gehieneko kopuruak hartu dira kontuan: gutxienez 439 etxebizitza eta gehienez 985. 

Hauek dira esparru bakoitzean aurreikusi diren guneak eta etxebizitza kopurua: 

· A hautabidea: 548 etxebizitza proposatu dira: 303 Herrigunean, 236 Kalezarren, 6 Zubietan (herrigunean) eta 3 Txokoalden (Osasuna ingurua).   

· B hautabidea: A hautabidean proposatutako guneei beste berri batzuk eransten dizkio, guztira 708 etxebizitza berri osatu arte. Honela banatuko lirateke: 377 Herrigunean, 272 Kalezarren, 26 Zubietan, 13 Txokoalden; eta azkenik, Aginagan gune berri bat bereizten du (Errasti-gaina), 20 etxebizitzarekin.  

· C hautabidea: B hautabidean proposatutako guneei beste berri batzuk eransten dizkio, guztira 824 etxebizitza berri osatu arte. Honela banatuko lirateke: 427 Herrigunean, 317 Kalezarren, 26 Zubietan, 13 Txokoalden; eta azkenik, 41 Aginagan. 

· JARDUERA EKONOMIKOEN GARAPENAK. Narriatuak eta abandonatuak dauden lurzoruak biziberritzea eta eremu horietan dauden eraikinak birgaitzea proposatzen da; eta gainera, hutsik baina eraikitzeko prest dauden partzelak finkatzea edo berrerabiltzea.  Hiru hautabideetan, gaur egun jarduera ekonomikoetarako erabiltzen diren Atallu, Ugalde eta Zapategi esparruetako lurzoruak, eta Aginagan oraindik urbanizatu gabe dagoen Txagañeta esparrua optimizatzea proposatzen da. Hori horrela, Arau Subsidiarioen aldaketa izapidetzen ari dira, hasiera batean xede horretarako kalifikatutako lur eremua murrizteko.  Hauek dira 3 hautabideetan egin diren gainerako proposamenak: 
· A eta B hautabideak. Urbanizatu gabe dagoen 10.686 m2-ko azalera proposatzen da guztira. Horretan, Txagañeta esparruaz gain (5.092 m2), Kalezarreko Pikaola esparrua ere (5.594 m2) sartua dago.  Azkeneko horri dagokionez, gaur egun indarrean dagoen plangintzan 45 etxebizitza eraikitzea proposatzen da. Aukera hori mantendu egiten da C hautabidean, baina A eta B hautabideetan, aldiz, kopuru hori aldatu egin da, etxebizitzekin eta ekipamenduekin bateragarriak diren jarduera ekonomikoetara bideratzeko.
· C hautabidea. Urbanizatu gabe dagoen 9.552 m2-ko azalera proposatzen da guztira. Horretan, Txagañeta esparruaz gain (5.092 m2), Aginakako Pikondoa esparrua ere (4.660 m2) sartua dago. 
· EKIPAMENDUAK. 3 hautabideetan, gaur egungo ekipamenduak optimizatzea eta egokitzea proposatzen da, dauden premiei erantzun ahal izateko. Besteak beste, musika eskola eta oraingo hilerria handitzea planteatzen da aukera guztietan; baita Txokoalde auzoan kirol ekipamendu berria egitea ere. Gainerakoan, A eta B hautabideetan, Pikaola esparruan kirol ekipamendu berria egitea planteatzen da, baina zehaztu gabe. Eta B eta C hautabideetan, berriz, mantendu egiten da Kalezarren dagoen adineko pertsonentzako egoitza, oraingo plangintzan ere aurreikusita dagoena.   

· BERDEGUNEAK. 3 hautabideetan, gaur egun hartzen duten azalera areagotzea eta berdeguneen artean jarraipena lortzea proposatzen da; eta horretarako, batetik, berdegune batzuk egokitzea eta, bestetik, bizitegirako garapen berrien ondorioz sortuko diren gure berriak baliatzea. Hori horrela, Agerreazpi eta Olarriondo esparruak garatzean Aranerreka parkea zabaltzea aurreikusi da, lehengo udal hilerria egokitzea, eta San Estebango parkea handitzea. Gainera, adierazitako horiekin batera, beste proposamen batzuk ere egin dira hautabide bakoitzean; esate baterako, Aginakako Elutx esparrua, A eta B hautabideetan; edota Dorreako lorategia, Txokoalden, B eta C hautabideetan.  
· OINEZKOEN ETA BIZIKLETARIEN BIDE SAREA. Oinezkoen eta bizikletarien bide sare bat garatzea proposatu da, sare horretan sarturik bai Gipuzkoako Bizikleta-bideen LAPean jasotako Donostia-Mutriku sarea, eta bai Udalak hirigunerako jada onartu duen bizikleta-bideen planifikazioa. Sarearen gehientsuena 3 hautabideetan berdina bada ere, bi aukera ezberdin proposatu dira Zubieta eta Santuene auzoak lotzen dituen biderako. A hautabidean, oraingo errepidea erabiliko litzateke, eta horretarako, zabaldu egin beharko litzateke. Aldiz, B eta C hautabideetan, garai bateko trenbidearen trazadura oinezkoen eta bizikletarien zirkulaziorako berreskuratzea proposatzen da. 
· LURZORU URBANIZAEZINAREN (aurrerantzean LUE) ANTOLAMENDUA. Ez da erabat zehaztu baina, hala ere, kasu batzuetan proposamen berberak egin dira hiru hautabideetan. Hori horrela,
· Balio agrologiko handia izan lezaketen lurzoruak, baso autoktonoak, Oriaren itsasadarreko hezeguneak eta Andatza mendiaren gailurra Babes Berezia kategorian sartuko dira.  
· Landa eremuan dauden eta kutsatuak egon daitezkeen lurrak Ingurumena Hobetzea kategorian sartuko dira.
· Uholde arriskua duten eta garatu gabe dauden eremuak lurzoru urbanizaezin gisa sailkatuko dira. 
· Gainjarritako baldintzatzaile hauek definitu dira: Orio KBE, hegoaldeko zuhaitz-igelaren babesgunea; Erroizperen arroaren babesgunea; Mendizorrotz Natura 2000 Sarean sartzea.
Hemen aurkeztu den hasierako agiri estrategikoan jasota dago ingurumen ebaluazioari buruzko 21/2013 Legeak agiri horrentzako ezarritako dokumentazioa; beraz, baita planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, hasierako agiri estrategiko horren baliokidea den hasierako agiriarentzako ezarritakoa ere. Agiriaren bukaeran, aurkeztutako hautabideen ingurumen azterketa egin da; eta horretarako, 0 hautabideak (indarrean dagoen plangintzak) eta proposatu diren gainerako hautabideek ingurumeneko hainbat elementutan (lurzoruaren okupazioa, gaitasun agrologikoa, landaretza interesgarria, paisaia, kultura ondarea, ...) eragingo dituzten ondorioak alderatu dira.  Azterketa hori egin eta gero, hautabide horietako bat bera ere ez da aukeratu.
2. EGINDAKO KONTSULTAK
Ingurumeneko Zuzendaritza Nagusi honetan, Usurbilgo Udalak egindako eskaera jaso ondoren, ukitutako administrazioei eta herritar interesatuei kontsultak egiteko tramitea jarri genuen abian, ingurumen ebaluazioari buruzko 21/2013 Legeak, abenduaren 9koak, 19. artikuluan aurreikusitakoari jarraituz, eta planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 9koak, xedatutakoaren arabera. Fase horretan, honako erakunde eta interesdun hauek kontsultatu ditugu:
· Gipuzkoako Foru Aldundiko zuzendaritza nagusi hauek: Mendiak eta Natura Ingurunea, Nekazaritza eta Landa Garapena, Lurraldearen Antolaketa, Bide Azpiegituretako Departamentuko Kudeaketa eta Plangintza, Mugikortasuna eta Garraio Publikoa, eta Obra Hidraulikoak.
· Eusko Jaurlaritzako zuzendaritza hauek eta haren mende dauden honako erakundeak: Ingurumen Administrazioa, Natur Ingurunea eta Ingurumen Plangintza, Lurralde Plangintza eta Hirigintza, Larrialdiei Aurre Egiteko eta Meteorologiako Zuzendaritza, Kultura Ondarea, Garraio Azpiegiturak, Osasun Sailaren Gipuzkoako Lurralde Zuzendaritza, IHOBE, eta Uraren Euskal Agentzia (URA).
· Estatuko erakunde hauek: Kantauriko Ur Konfederazioko Uren Ikuskatzailetza eta Gipuzkoako kostaldeen Zerbitzu Probintziala.
· Aia, Donostia eta Orio udalak.
· Añarbeko Urak
· Behemendi
· Nekazaritzako sindikatu hauek: EHNE (Euskal Herriko Nekazarien Elkartasuna) eta ENBA (Euskal Nekazarien Batasuna)
· Elkarte ekologista eta naturzale hauek: Eguzki, Ekologistak Martxan Gipuzkoa, Aranzadi Zientzia Elkartea, Itsas Enara Ornitologi Elkartea, Haritzalde Naturzaleen Elkartea.
· Elkarte eta multzo hauek: Kalapie, Einean Guraso Eskola, Ehaze, Usurbilgo Elkarlan Taldea, Sagardo Egunaren Lagunak, Irri Abesbatza, Dantza Taldea, Akerra Gaztetxea, Usurbilgo Euskal Kantu Taldea, Noaua Kultur Elkartea, Santuenea Elkartea, Jexux Artze Kultur Elkartea, Organoaren Lagunak, Antxomolantxa Herri eta Kultur Elkartea, Hitz-Aho Guraso Elkartea, San Praisku Gurago Elkartea, Zubieta Lantzen, Bota Punttuba, Nafartarrak, Ziortza Gazte Taldea, Bidean Argiñarron Herri Elkartea, Zubieta Eskola Txikiko Guraso Elkartea, Aginagako Atarialde Elkartea, Euskal Herriko Elkarte Soziokultural Mauritaniarra, Usurbilgo Elkarlan Taldea, Aitzaga Kultur Taldea, Gure Esku Dago Usurbil, Bustinzulo Keramika Taldea, Teatreorak Antzerki taldea, Antzerki Txikia, Palestinaren Aldeko Plataformak, Biousurbiltzen Elkartea. 

· Irakaskuntza zentro hauek: Etumeta Euskaltegia, Udalerregi Ikastola eta Zumarte Musika Eskola.
· Gure Pakea Jubilatu Egoitza
Era berean, ingurumen agiria eskura egon da Ingurumeneko Zuzendaritza Nagusiaren interneteko web orrian, www.gipuzkoaingurumena.eus, herritar guztiek bidezkotzat jotako ingurumen arloko ekarpenak egiteko aukera izan zezaten. 

Erantzunak bidaltzeko epea bete ondoren, hauek izan dira erantzuna bidali dutenak: 


Eusko Jaurlaritzako Natura Ingurunearen eta Ingurumen Plangintzaren Zuzendaritzak biodibertsitatea zaintzeko iraunkortasun irizpideak eman ditu bere txostenean. Oraingoz, eta emandako informazioaren arabera, HAPO irizpide horiekin bat datorrela dirudi. Halaber, Planak biodibertsitatean izango dituen ondorioak aztertzerakoan kontuan hartu beharreko alderdiak aipatu ditu; esate baterako, Oriaren itsasadarraren KBE, batasunaren intereseko habitatak, eta flora nahiz fauna espezie katalogatuak. 
Eusko Jaurlaritzako Kultura Ondareko Zuzendaritzak Usurbilgo udalerrian dauden kultur intereseko elementu higiezinen zerrenda bidali du, I. eranskin gisa, Kultura Ondarearen Zentroko katalogoan jasotako elementuak, hain zuzen. Gainera, txosten horretan ohartarazi duenez, kultura ondarearen katalogoak aldian-aldian berrikusi egiten dira; horregatik, gerta liteke analisian antzeman ez diren elementuak egotea, edota etorkizunean elementu berriak sortzea. Horiez gain, katalogo orokorretan ageri ez diren baina udal mailan interes historikoa, etnografikoa edo bestelakoa duten elementuak ere aintzat hartu beharko dira. Bestetik, babestutako elementuentzako legezko aginduak adierazi ditu, eta baita kultura ondarearen azterketa sektorialak egin ondoren nolabaiteko babes maila proposatu zaien elementuekin jarraitu beharreko gomendio orokorrak ere.
IHOBE sozietateak bidalitako txostenean adierazi digunez, aintzat hartu da udalerrian badaudela “lurzorua kutsa dezaketen jarduerak edo instalazioak dituzten edo izan dituzten lurzoruen inbentarioan –165/2008 Dekretua, irailaren 30ekoa–“ jasota dauden partzelak, eta baita hori “eguneratzeko zirriborroan” jasotakoak ere. Horrela bada, lurzorua kutsatzea saihestu eta kutsatutakoa garbitzeko 4/2015 Legearen 23. artikuluan jasotako egoeraren bat gertatuko balitz, lurzoruaren kalitateari buruzko adierazpena egin beharko litzateke derrigorrez. Txostenean jakitera ematen duenez, badaude 4 espediente zerrendan sartutako partzelekin lotuak (udalerriko 21, 37, 47 eta 57 zenbakiko partzelak). Idatzia bukatzeko ohartarazten du, kutsadura zantzuak antzemango balira, Ingurumeneko Sailburuordetzari berorren berri eman behar zaiola, 4/2015 Legearen 22. artikuluan xedatutakoa betez.
Kantauriko Ur Konfederazioak jakinarazi digunez, kontsulta Uraren Euskal Agentziari bidali diote, eta agentzia hau arduratuko da erkidegoko eta estatuko ur administrazioek egingo dituzten txostenak jakinarazteaz.
Kostaldearen eta Itsasoaren Iraunkortasuneko Zuzendaritza Nagusiak, Kostaldeen Legean eta berori garatzeko Erregelamenduan ezarrita dauden eta HAPOko zehaztapenak erabakitzerakoan aintzat hartu beharko diren xedapenak azaldu ditu. 

Osasun Sailaren Gipuzkoako Lurralde Ordezkaritzak jakinarazi digunez, sustatzaileen helburuetako bat aurkeztutako proiektuek osasunean izan ditzaketen ondorioak aztertzea izango da. Hori horrela, programak osasunean eragin ditzakeen eta aintzat hartu ez diren, edota behar beste garatu ez diren alderdiak azaldu ditu, honako esparru hauetan: mugikortasuna, etxebizitza, espazio publikoko segurtasuna eta ingurumena.
Irismen agiri hau egin eta gero beste erantzunen bat jasotzen badugu, Udalari bidaliko diogu ahal bezain laster, erantzun hori aintzat har dezan bai HAPO idazterakoan, eta bai ingurumen azterketa estrategikoa egiterakoan. 

3. INGURUMEN ARLOKO HELBURU ESTRATEGIKOAK, IRAUNKORTASUN IRIZPIDEAK ETA ARAU ITURRIAK 

A) Usurbilgo HAPO egiterakoan, aintzat hartuko dira honako dokumentu eta arau hauetan jasotako iraunkortasun irizpide eta printzipioak:
· Garapen Iraunkorraren Euskal Ingurumen Estrategia (2002-2020).
· Euskadiren Garapen Iraunkorrerako Estrategia 2020
· Euskal Autonomia Erkidegoaren Ingurumeneko Esparru Programa (2020).
· Hiriaren eta Herriaren Iraunkortasunerako espainiar estrategia.
· Hiri Plangintza Iraunkortasun Irizpideekin idazteko gidaliburua. IHOBE. 2005.

· Euskal Autonomia Erkidegoko ingurumena babesteko lege orokorraren, otsailaren 27ko 3/1998 Legearen, 2., 5., 23., 25., 28., 30., 69. eta 83. artikuluak.
· Lurzoruari eta Hiri Zaharberritzeari buruzko Legearen testu bateratua onartzen duen urriaren 30eko 7/2015 Legegintzako Errege Dekretuaren 3. eta 20. artikuluak
· Lurzoruari eta hirigintzari buruzko ekainaren 30eko 2/2006 Legearen 3. artikulua.
· Ekonomia Iraunkorrari buruzko 2/2011 Legea, martxoaren 4koa. 

· Natura Ondareari eta Biodibertsitateari buruzko abenduaren 13ko 42/2007 Legearen 2. artikulua, eta Euskal Autonomia Erkidegoko Natura Zaintzeko Legearen testu bateratua onartzen duen apirilaren 15eko 1/2014 Legegintzako Dekretuaren 2. artikulua. 

· Urei buruzko ekainaren 23ko 1/2006 Legearen 3. artikulua. 

· Lurzorua kutsatzea saihestu eta kutsatutakoa garbitzeko ekainaren 25eko 4/2015 Legearen 4. artikulua.
· Nekazaritza eta Elikagaigintza Politikari buruzko abenduaren 23ko 17/2008 Legearen 5. artikulua. 

· Planen eta programen ingurumen ebaluazio estrategikoa egiteko prozedura arautzen duen urriaren 16ko 211/2012 Dekretuaren 1. eta 2. artikuluak. 
· Ingurumen ebaluazioari buruzko abenduaren 9ko 21/2013 Legearen 2. artikulua.
· Euskal Kultura Ondareari buruzko 7/1990 Legea. 

· Mendiei buruzko 43/2003 Legea, azaroaren 21ekoa, eta Gipuzkoako Mendiei buruzko 7/2006 Foru Araua, urriaren 20koa.
B) HAPO idazterakoan, gutxienez ingurumen arloko helburu eta irizpide estrategiko hauek hartu beharko dira kontuan:
· Ingurumenarekiko kalteak prebenitzeari lehentasuna ematea, kalte horiek zuzentzeko eta konpentsatzeko neurrien gainetik; eta horretarako, ingurumen alderdiei dagokien garrantzia ematea HAPO egiterakoan. 

· HAPO, halaber, udalerriko ingurumena hobetzeko tresna moduan hartzea, eta ingurumena eraberritzeko proiektu eta jarduerak plan horri atxikitzea.  Hori horrela, duten harrera-gaitasunarekin bateraezina den jarduera egiteagatik narriatuta dauden lurzoruak bere onera ekartzea sustatuko da (abandonatutako harrobiak eta zabortegiak, meategiak eta higadura arriskua erakusten duten eremuak).
· Lurzoruaren erabilerak esleitzerakoan, natur eta nekazaritza baliabideen kalitatea eta urrakortasuna kontuan hartzea, eremu batzuen eta besteen ingurumen kalitatea eta aurreikusitako erabilerak hartzeko duten gaitasuna bezalaxe. 

· Lurzoru urbanizaezin berria sailkatu aurretik, lehendik sailkatuak dauden lurzoruak erabiltzeko aukera agortzea. Lehendik sailkatuak dauden baina egokiak ez diren lurzoruak ordeztu behar direnean, plangintzako tresnan bertan sailkapena desegiteko bidea sustatzea.
· Benetako premiei erantzuteko behar-beharrezkoa den lurzorua bakarrik mugatzea.
· Udalerriko jatorrizko guneetan eraiki eta urbanizatutako ondarea birgaitzeari lehentasuna ematea, etxebizitza hutsen erabilera lehenestea eta, inoiz ukitu gabeko eremu berriak erabili aurretik, narriatuak dauden esparruak eraberritu eta berrerabiltzea. 

· Bigarren bizileku izango diren etxebizitzak edo hutsak ugaritu ez daitezen begiratzea.
· Zehar-garapen berrien sorrera ekiditea.
· Lurzoruaren artifizializazioa eta hazkunde demografikoa bereiztea. Lurzoru artifizializatua/biztanle erlazioa murriztea. 

· Erabil daitezkeen ur baliabideak eta lurraldearen karga-gaitasuna aintzat hartzea, lurzorua zehazterakoan, sailkatzerakoan edota kalifikatzerakoan. 

· Kutsatuak egon litezkeen lurzoruak lehengoratzeko eta balioesteko irtenbideak bultzatzea eta ahalbidetzea. 

· Hiri egitura trinkoak eta konplexuak sustatzea, planteatutako premiei erantzun ahal izateko. 

· Industri bilbeak jarduera mistoko eremu bihur daitezen sustatzea, eta jarduera ekonomikoak bizitegi erabilerekin nahas daitezen bultzatzea, baldin eta horren ondorioz eremuko bizigarritasun baldintzak kaltetzen ez badira behintzat. 

· Hiriaren zatiketa edo sakabanaketa ekiditea, erabilera edo jarduera desberdinak behar bezala integratuta eta espazialki kohesionatuta jarrai dezaten ahalbidetuz, mugikortasun premia handirik sor ez dadin.
· Gerta litezkeen hiri garapenak eta azpiegiturak aurkitzea, eta honako baldintza hauek ziurtatuko diren moduan antolatzea:
· Biodibertsitateko elementu bereziak (landaretza autoktonoa, arriskuan dauden espezieen habitatak, batasunaren intereseko habitatak, ibai eta errekak, eta abar) ez kaltetzea; ezta balio agrologiko handia duten lurrak edo nekazaritza ustiapen estrategikoen kokalekuak ere.
· Irisgarritasun ona, bai garraio publikoarentzako eta bai kotxe pribatuaz bestelako garraiobideentzako, bizikleta esate baterako. 

· Euskal Autonomia Erkidegoko kutsadura akustikoaren 213/2012 Dekretuan, urriaren 16koan, kalitate akustikoari buruz ezarritako helburuak betetzea. 

· Etorkizuneko hiri eremuek jasan ditzaketen ingurumen arloko arriskuak edo teknologikoak minimizatzea –uholde arriskuak, esaterako– eta eremu horien ingurumen kalitatea bermatzea. 

· Aurreikusitako garapenen zerbitzu egokia ziurtatuko duten, eta ur baliabideen gainean nahiz uren jabari publikoan ahalik eta inpakturik txikiena eragingo duten moduko hornidura eta saneamendu sareak erabiltzeko aukera.
· Efizientzia energetiko pasiborako baldintza egokiak ezartzea.
· Bizikleta-bideen sare segurua eta etenik gabea diseinatzea, eremu publikoko erabilerekin eta gainerako garraiobideekin gatazkarik sortuko ez den moduan.  

· Ekipamenduen eta espazio libreen azalerak herritarren premietara egokitzea.
· Zuzkiduretarako lurzoru erreserbak, berdeguneak eta espazio publikoak lekutzea, zentraltasuna eta irisgarritasuna ahalbidetuko duten baldintzak ezarriz. 

· Espazio publikoa lehenestea hiri garapenak antolatzeko elementu gisa.
· Hiriko espazio publikoen aniztasuna, kalitatea eta moldakortasuna sustatzea, funtzio anitzeko espazioak diseinatuz.
· Natur ingurunea eta eraikitako ingurunea berdeguneen eta espazio libreen bitartez lotuko dituzten korridore ekologikoak egon daitezen sustatzea, eta hiriaren eta naturaren arteko trantsizioa erraztuko duten jarduerak bultzatzea (hiri baratzeak, herria hornituko duen inguruneko nekazaritza, basoberritzeak, eta abar). 

· Biodibertsitatearen egoera orokorra mantentzea edo hobetzea, ingurumen arloko zerbitzuak emateko duen gaitasuna bezalaxe. Ildo horretan, baso-masa autoktonoak babestu egingo dira, zaindu eta, hala egokituz gero, beren kalitate ekologikoa hobetzea lortzearren, baso horien azalera hedatzen saiatuta betiere.
· Lurzoru ez-urbanizagarria zonatan banatzerakoan, udalerriko landa inguruneen edo natur inguruneen zaintza egokia bermatzeko bidea bilatzea, edo, hala egokituz gero, eremu horien ingurumen baldintzen hobekuntza ahalbidetzea. Horretarako, lurraldearen ezaugarriekin bat datozen erabilerak bultzatuko dira. 

· Paisaia faktorea plangintzan txertatzea, Paisaiaren Europako Hitzarmenean ezarritakoari jarraituz babestu, kudeatu eta antolatu dadin sustatuz. 

· Sorburu berriztagarrietan oinarritutako energia hornitzeko instalazio deszentralizatuak ezartzeko aukera ahalbidetzea.
· Ur baliabideak eta ur ingurunea –lurpeko edo lur gaineko ur kontinentalak– babestu, zaindu eta leheneratzea, Uraren Esparru Zuzentarauaren helburuak lortzen eta Kostaldeen Legea betetzen saiatuta. Ildo horri jarraituz, uren eta kostaldeen arloan gaur egun indarrean dagoen araudiak ezarritako distantziak eta zortasunak errespetatuko dira, eta era berean, jarduketak saihestu egingo dira akuiferoak kutsatzeko arriskua erakusten duten eremuetan. 

· 500 urte arteko itzulera-aldia duten uholde-orbanez jabetzea, eta planeamenduan sartzea. Hori horrela, aintzat hartuko dira EAEko ibai eta erreken LAParen lehen aldaketak E2 atalean (Uholdeen aurka babesteko araudi espezifikoa) eta E4 atalean (Urbanizatu beharreko eremu berrietako drainatzeari buruzko araudi espezifikoa) exijitutako baldintzak; bai eta Kantauri Ekialdeko Demarkazio Hidrografikoaren Espainiako zatiko Plan Hidrologikoa onartzen duen 400/2013 Errege Dekretuak, ekainaren 7koak, xedatutakoak ere.
· Higadura arriskua duten eremuetan landare-estalkia mantenduko edota hobetuko dela bermatzea, estaldura hori kaltetu lezaketen jarduerak eremu horietan ez kokatzen saiatuz. 

C) Hauek dira erreferentziako agiri hau egiteko garaian aintzat hartu ditugun eta Usurbilgo HAPO egiterakoan ere kontuan hartu behar diren ingurumen arloko arau nagusiak:
Europakoa
· Europako Kontseiluak 1992ko maiatzaren 22an emandako 92/43/EEE Zuzentaraua, habitat naturalak eta fauna zein flora basatia kontserbatzeari buruzkoa. 

· Uraren 2000/60/EE Esparru Zuzentaraua.
· 2004/49/EE Zuzentaraua, zaratari buruzkoa.
Estatukoa
· 21/2013 Legea, abenduaren 9koa, ingurumen ebaluazioari buruzkoa. 

· Lurzoruaren eta Hiri Zaharberritzeari buruzko Legearen testu bateratua onartzen duen 7/2015 Legegintzako Errege Dekretua, urriaren 30ekoa.
· 42/2007 Legea, abenduaren 13koa, Natura Ondareari eta Biodibertsitateari buruzkoa, eta naturaren zaintzari buruz garrantzizkoa den estatu mailako gainerako araudia.
· 1/2001 Legegintzako Errege Dekretua, uztailaren 20koa, Ur Legearen testu bateratua onartzen duena, eta berori garatzeko erregelamenduak.
· 400/2013 Errege Dekretua, ekainaren 7koa, Kantauri Ekialdeko Demarkazio Hidrografikoaren Espainiako zatiko Plan Hidrologikoa onartzen duena.
· 22/1988 Legea, uztailaren 28koa, Kostaldeei buruzkoa, eta 2/2013 Legea, maiatzaren 29koa, itsasbazterraren babes eta erabilera iraunkorrari buruzkoa, Kostaldeei buruzko 22/1988 Legea aldatzekoa. 

· 876/2014 Errege Dekretua, urriaren 10ekoa, Kostaldeen Erregelamendu Orokorra onartzen duena.
· 22/2011 Legea, uztailaren 28koa, hondakinei eta lurzoru kutsatuei buruzkoa.
· 37/2003 Legea, azaroaren 17koa, zaratari buruzkoa.
· 1513/2005 Errege Dekretua, abenduaren 16koa, zaratei buruzko azaroaren 17ko 37/2003 Legea garatzen duena, ingurumeneko zarata ebaluatzeari eta kudeatzeari dagokionez. 

· 1367/2007 Errege Dekretua, urriaren 19koa, zaratari buruzko azaroaren 17ko 37/2003 Legea garatzen duena, zonakatze akustikoari, kalitate helburuei eta soinu emisioei dagokienez. 

Autonomia Erkidegokoa
· 3/1998 Legea, otsailaren 27koa, ingurumena babesteko lege orokorra.
· 211/2012 Dekretua, urriaren 16koa, planen eta programen ingurumen ebaluazio estrategikoa egiteko prozedura arautzen duena. 

· 1/2006 Legea, ekainaren 23koa, urei buruzkoa.
· 213/2012 Dekretua, urriaren 16koa, Euskal Autonomia Erkidegoko kutsadura akustikoari buruzkoa.
· 1/2005 Legea, ekainaren 25ekoa, lurzorua kutsatzea saihestu eta kutsatutakoa garbitzekoa.
· 165/2008 Dekretua, irailaren 30ekoa, lurzorua kutsa lezaketen jarduerak edo instalazioak hartzen dituzten edo hartu izan dituzten lurzoruen inbentarioa egitekoa.
· 2/2006 Legea, ekainaren 30ekoa, lurzoruari eta hirigintzari buruzkoa.
· 1/2014 Legegintzako Dekretua, apirilaren 15ekoa, Euskal Autonomia Erkidegoko natura babesteko Legearen testu bateratua onartzen duena, eta naturaren zaintzari buruz erkidegoan indarrean dauden gainerako araudiak.
· 90/2014 Dekretua, ekainaren 3koa, Euskal Autonomia Erkidegoko lurralde antolamenduan paisaia babestu, kudeatu eta antolatzeari buruzkoa.
· 7/1990ko Legea, uztailaren 3koa, euskal kultura ondareari buruzkoa.
· 2/2012 Dekretua, urtarrilaren 10ekoa, Euskal Autonomia Erkidegotik pasatzen den Donejakue Bidearen zatia kultur ondasun gisa izendatzen duena, monumentu multzoaren kategoriarekin.
· 137/2003 Dekretua, ekainaren 24koa, Gipuzkoako lurralde historikoko zenbait estazio megalitiko kultur ondasun izendatzen dituena, monumentu multzoaren kategorian, eta, aldi berean, horiek babesteko araubidea finkatzen duena.
· Kultura, Gazteria eta Kirol sailburuordearen 1997ko irailaren 17ko Ebazpena, Gipuzkoako lurralde historikoko hainbat udalerritan balio arkeologikoa izan lezaketen guneen Adierazpena eginez, 1997ko irailaren 11n emandako ebazpenak argitaratzekoa.
· Kultura sailburuaren 1998ko otsailaren 12ko Agindua, Usurbilgo Herrigune Historikoko eremu arkeologikoa, Euskal Kultur Ondarearen Inbentario Orokorrean sartzen duena, monumentu multzoaren kategoriako kultur ondasun gisa.
· 17/2008 Legea, abenduaren 23koa, nekazaritza eta elikagaigintza politikari buruzkoa.
Gipuzkoakoa
· 1999ko azaroaren 10eko Foru Agindua, hegoaldeko zuhaitz-igela (Hyla meridionalis) kudeatzeko plana onartu eta berori babesteko arau osagarriak ematen dituena; eta agindu horri 2001eko maiatzaren 28ko Foru Aginduaren indarrez egindako aldaketa. 

· 2005eko abenduaren 23ko Foru Agindua, hegoaldeko zuhaitz-igelaren (Hyla meridionalis) Gipuzkoako ugalketa eremu berrien sarearen katalogoa ezartzen duena. 

· 4/1990 Foru Dekretua, urtarrilaren 16koa, Gipuzkoako lurralde historikoko floraren zenbait espezie babesteko arauak ezartzen dituena.
4. INGURUMEN EBALUAZIOAREN XEDE DEN ESPARRU GEOGRAFIKOA. USURBILGO UDAL BARRUTIKO BALIABIDE ETA EREMU GARRANTZITSUAK
Ebaluatuko den esparru geografikoak, planean aurreikusitako jarduerek eragingo dituzten ondorio guztiak ebaluatzeko behar hainbatekoa izan beharko du. Oro har, Usurbilgo udal barruti osoa hartuko du; hala ere, azalera hori zabaldu egin beharko da, beren ezaugarriengatik eremu geografiko handiagoetan eragin lezaketen ingurumen alderdi eta ondorioei dagokienez: esate baterako, paisaian edo eremu honetako hidrologian –Oria ibaia– gerta litezkeen ondorioak, baldin eta udalerriaz kanpoko uren jabari publikoan edo itsas-lehorreko jabarian eragin badezakete.
Ingurumen ebaluazio hori xehetasun maila handiagoz egingo da hautabideek eragin handiko jarduketak aurreikusten dituzten eremuetan; besteak beste, hirigintza garapen berriak egiteko eta bizikleta-bideen sarea eraikitzeko proposatu diren eremuetan.
Ingurumeneko Zuzendaritza Nagusi honetan jasotako informazio bibliografiko eta kartografikoa begiratu ondoren, eta beste administrazioetatik jasotako erantzunak aintzat hartuta, egiaztatu dugu Udalak bidalitako hasierako agirian behar bezala identifikatu direla, oro har, Usurbilgo udalerrian dauden ingurumen interes bereziko baliabide eta eremu nagusiak. Horrela bada, txostenaren atal honetan, aipatu besterik ez dira egingo baliabide hauskorrak edota baliotsuak, eta planaren aplikazio esparruko ingurumen arazoak. Baina horiei guztiei, gero, arreta berezia ipini beharko zaie HAPO idazterakoan eta honi dagokion ingurumen azterketa estrategikoa egiterakoan. Era berean, hasierako agirian jasotako garapen aukeren argitan, eta kontuan hartuta lurzoru urbanizaezina kategorizatzeko proposamenik ez dela egin, LUE antolatzeari ekiten zaionean hirigintza nahiz ingurumen arloko dokumentazioan aintzat hartu beharko diren irizpide batzuk azalduko ditugu, proposatutako garapen berrien eta ingurumenaren babesaren arteko bateragarritasuna adieraziz: 

· Oria itsasadarra KBE.  Natura 2000 Sareko espazio hau urriaren 16ko 215/2012 Dekretuaren bitartez izendatu zen halakotzat; izan ere, dekretu hori baita eskualde biogeografiko atlantiarreko hamalau ibai eta estuario Kontserbazio Bereziko Eremu izendatu, eta horien kontserbazio neurriak onartzen zituena. Dekretu hori, gero, martxoaren 17ko 34/2015 Dekretuak aldatu zuen, hau da, ingurune hidrikoari lotuak dauden kontserbazio bereziko eremuetarako (KBE) eta hegaztien babes bereziko eremuetarako (HBBE) arau orokorrak onartzen dituen dekretuak, alegia. Hasierako agirian jasotakoari jarraituz, LUE kategorizatzerakoan, Natura 2000 Sareko espazio hau babestu egingo da gainjarritako baldintzatzaile baten bitartez; eta garbi utziko da, gorago aipatu ditugun dekretuetan aurreikusitako jarraibide, erregulazio eta neurri guztiak bete egin behar direla. Hori guztia, EAEko hezeguneei buruzko LAPean jada ezarrita dagoen kategorizazioak osatuko du. Bestetik, baldin eta HAPOren tramitazio prozesuan zehar, espazio honetan eragin nabarmena sor dezakeen proposamenen bat erabakitzen bada, “ebaluazio egokia” bete beharko du, 42/2007 Legeak, abenduaren 13koak, 45.4 artikuluan xedatutakoaren arabera. 
· Batasunaren intereseko habitatak eta intereseko landaretza. Udal barrutian batasunaren intereseko habitat hauek daude: 6510 Altitude txikiko sega-belardi pobreak; 4030 Txilardi lehor europarrak; 91E0* Alnus glutinosa eta Fraxinus excelsior baso alubialak; 3170* Urmael mediterraniar iragankorrak; eta 6210* Belardi lehor erdi-naturalak eta sasitza facies kare-harrizko substratu gainean (Festuco-Bromelia), (*orkidea inportanteak dituzten parajeak). Halaber, baso-masa interesgarriak ere badaude: berez sortutako hostozabalen baso gazteak, Quercus robur gailentzen den baso azidofiloa, eta espezie autoktonoez osatutako heskaiak. Habitat hauek eta landaretza interesgarria zaintzen eta hobetzen saiatu beharko da, eta horretarako, lurzoru urbanizaezina zonatan banatu eta bertako erabilerak arautu egingo dira, elementu horietako bakoitzaren kudeaketak eskatzen dituen baldintzak aintzat hartuta. Ildo honetan, aurretiaz egindako kontsultei erantzunez Natura Ingurunearen eta Ingurumen Plangintzaren Zuzendaritzak azaldutako jarraibideen arabera, babes hori lortzeko batasunaren intereseko habitatak, lehentasunezkoak batez ere, Babes Berezia kategorian sartzea komeni da, baso-masa autoktonoak bezalaxe. Edo bestela, Ingurumena hobetzea kategorian, baldin eta narriatuak badaude eta beroriek biziberritzeko egintzak martxan jartzea komeni bada. Azkenik, proposatu diren eta HAPOren izapidetze prozesuan zehar aurrera eramango diren hirigintza garapenetan, intereseko landare-formazioetan inolako inpakturik ez eragiten saiatu beharko da; eta hori ezinezkoa bada, bidezko konpentsazio neurriak abiaraziko dira.
· Katalogatutako flora: hasierako agiri estrategikoan, arriskuan dauden 4 flora espezieren kokaleku diren laukiak aipatzen dira. Baina zerrenda hori osatu egin beharko da, aurrez egindako kontsultei erantzunez Natura Ingurune eta Ingurumen Plangintzako Zuzendaritzak emandako informazioa erabilita. Baldin eta espezie horiek kokaturik dauden eremuak Babes Berezia kategorian sartu ez badira, baldintzatzaile gainjarri baten bitartez babestea gomendatzen dugu; eta lurraldearen erabileran inolako aldaketarik eginez gero, espezie horiei arreta berezia jartzeko kautelazko neurriak ezartzea.  Proposatu diren garapenei gagozkiela, Aginagaren kasuan, Ilex aquifolium aipatzen den horretan, garatu nahi diren esparruen azterketa botanikoa egin beharko da, espezie horren presentzia berresteko edo baztertzeko; eta hala egokituz gero, espezie hori babesteko bidezko neurriak hartzeko, Gipuzkoako lurralde historikoko florako zenbait espezie babesteko arauak ezartzen dituen 4/1990 Foru Dekretuak, urtarrilaren 16koak, xedatutakoa betez. Hasierako agiri estrategikoan aipatzen diren zuhaitz interesgarrien inbentarioari dagokionez, zuhaitz horiek ondarearen katalogoan sartuta babestea plantea daiteke, udalerriak lehendik badaukan natura ondarearen zati gisa sartuta, hain zuzen. 
· Katalogatutako fauna: Hasierako agiri estrategikoaren arabera, katalogatutako 29 fauna espezie daude Usurbilgo udal barrutian. Era berean, interes bereziko 3 gune aipatzen ditu kolaka, mokozabala eta zikoina beltza espezientzako. Paraje horiek hezeguneen LAParen II. multzoan sartu izanak neurri batean babestu egiten ditu; eta, txosten honetan gorago adierazi bezala, Oriaren itsasadarra KBEaren eraginpean egoteak, berriz, erabat bermatzen du paraje horien babesa. Bestetik, hegoaldeko zuhaitz-igelak hainbat banaketa-gune ditu Usurbilgo udal barrutian, guztiak ere 2005eko abenduaren 23ko Foru Aginduan aurreikusitakoak. Banaketa-gune horiek, halaber, hezeguneen LAParen III. multzoan sartuta daude. Toki horietan bete egin beharko dira banaketa-gune berriei buruz 2001eko maiatzaren 28ko Foru Aginduan ezarritako babes neurriak, izan ere foru agindu horren indarrez, atal berri bat sartu baitzen hegoaldeko zuhaitz-igela (Hyla meridionalis) kudeatzeko plana onartu eta berori babesteko arau osagarriak ematen dituen 1999ko azaroaren 10eko Foru Aginduan. Gainera, kontuan hartu beharko da hezeguneen LAParen 17. artikuluan aplikatuz –ikus txosten honetako 5.3 atala– ingurumen azterketa estrategikoan proposatutako kategoria banaketa eta erabileren araubidea. Bukatzeko, udalerriaren ipar-mendebaldeko zatia ferra-saguzar handiaren (Rhinolophus eurylae) bizi-eremuan dago; eta iparraldean, berriz, belatza handiarentzako puntu kritiko bat dago. Beraz, ingurumen azterketa estrategikoan, babestuta dauden bi espezie horiek HAPOren eraginik jasango duten ala ez aztertuko da; eta, beharrezkotzat jotzen bada, LUE bi espezie horientzako eremu interesgarriak babestuko diren moduan kategorizatzea proposatuko du –baldintzatzaile gainjarri bat ezarrita, adibidez–. Ingurumen azterketa estrategikoan, azkenik, HAPOn egindako erabileren erregulazioak faunarengan oro har eragin ditzakeen ondorioak baloratu beharko dira. 
· Korridore ekologikoak: ingurumen azterketa estrategikoan, lotura-sare lokala osa dezaketen bestelako elementuak badauden aztertuko du; esate baterako, heskaiak, hostozabal sailak, eta edo ur ibilguak. Azterketa horietan ondorioztatzen denaren arabera, lotura-elementu horiek zaintzeko neurri egokiak diseinatuko dira. Eta horiek kontuan hartu beharko dira, bai lurzoru urbanizaezina zonatan banatzerakoan eta bai hazkunde berriak diseinatzerakoan, halakorik egiten bada behintzat.
· Balio agrologiko handiko lurrak. Nekazaritzari eta basogintzari buruzko LAPak, Usurbilgo udal barrutian Balio estrategiko handiko bezala sailkatu ditu hainbat eremu. Horiek ez dira Babes berezia kategorian sartu behar, hasierako agirian adierazten den bezala, baizik eta soil-soilik lurzoru horiek hartuko dituen kategoria bereizi bat ezarriko da (Balio estrategiko handiko nekazaritza eta abeltzaintza eta landazabala), egin beharko LUEan proposatzen diren kategoriatan. Ildo horretan kontuan hartu behar da Euskal Autonomia Erkidegoko nekazaritza eta basogintzari buruzko LAP behin betiko onartu zuen 117/2014 Dekretuak, irailaren 16koak, 10. artikuluan ezarritakoa. Eta artikulu horren arabera, Balio Estrategiko Handiko azpikategoriako antolamendu planoetan egindako mugaketak izaera loteslea du. Era berean, udalerrian egiten den nekazaritza jarduera aztertu beharko da ingurumen azterketa estrategikoan, abeltzaintzako ustiapen profesionaletarako erabiltzen diren sailak ere Balio Estrategiko Handia kategorian sartzeko. Azkenik, kontuan izan behar da nekazaritzarako gaitasun handia duten lurrak baliabide estrategikoa direla, eta sail horietan lehentasunezkoa dela gaur egungo nekazaritza erabilerak mantentzea, eta beste erabilera batzuen aurrean lehengoei eustea; horregatik, hiri garapen berrien ondorioz lur horiek desagertzeko edo narriatzeko arriskua saihestu egin beharko litzateke, eta hori guztia kontuan hartu, hiria garatzeko hautabide batzuk eta besteak aztertzerakoan. 

· Herri onurako mendia. Usurbilgo udal barrutian Irisasi izeneko herri onurako mendia dago. Euskal Autonomia Erkidegoko nekazaritza eta basogintzari buruzko LAP behin betiko onartu zuen 117/2014 Dekretuak, irailaren 16koak, 10. artikuluan ezarritakoari jarraituz, herri onurako mendi honen mugak gainjarritako baldintzatzaile gisa zehaztuko dira. 
· Ur Legearen testu bateratuak eta berau garatzeko erregelamenduak araututako Uren Jabari Publikoa, beronen zorpeneko eremua eta kontrolgunea. Usurbilgo udal barrutitik hainbat ibilgu iragaiten dira; eta horiei begira HAPOn kontuan hartu beharreko ingurumen helburua, egoera ekologiko ona lortzea eta lehen baino gehiago ez degradatzea izango da. Ingurumen azterketa estrategikoan baloratu egin beharko da HAPOn proposatutako jarduketa desberdinen garapenak uren jabari publikoan nola eragingo duen; ez bakarrik ibilguetan zuzenean eragin daitezkeen ondorioak, baita adibidez hondakin uren isurketak sor ditzakeen zehar ondorioak ere. Ondorio horiek minimizatzeko neurriak ere proposatu egin beharko dira. 3/1998 Legearen 51. artikuluan xedatutakoaren arabera, berezko ur ibilgu guztiak –ibai ertzen eta erreka ertzen LAPeko kartografian jasota egon ala ez– Uren Jabari Publikokoak dira, ingurumenaren ikuspegitik urrakorrak diren gainerako eremuak bezalaxe. Beraz, ur gaietan indarrean dagoen legeria eta kasuan kasuko plangintza hidrologikoa aplikatuko zaie. Lurzoru urbanizaezinaren kategoriak zehazteko unean, Lur gaineko urak babesteko eremuak kategorian sartu beharko dira.  Azkenik, hirigintza fitxetan, EAEko ibai ertzak eta erreka ertzak antolatzeko LAParen arabera errespetatu beharreko erretiroak adieraziko dira. 
· Itsas eta lehorreko jabari publikoa eta horren babes eta pasabide zorpeneko eremuak. Oria ibaiaren zati bat, itsas eta lehorreko jabari publikoaren eta horren babes eta pasabide zorpeneko eremuaren eraginpean dago. Eremu horietan garatu beharreko erabilerei dagokienez, eta nahitaezko baimena lortzeari dagokionez, indarrean dagoen legerian xedatutakoa bete beharko da –Kostaldeen 22/1988 Legea, itsasbazterra babesteko eta modu iraunkorrean erabiltzeko 2/2013 Legeak egindako aldaketa, eta lege hori garatzeko erregelamendua  (876/2014 Dekretua)–, aldez aurretik egindako kontsultei erantzunez Kostaldearen eta Itsasoaren Iraunkortasuneko Zuzendaritza Nagusiak bidalitako txostenaren arabera. Erabileren araubidea zehazterakoan, itsasbazterraren LAPan xedatutakoa ere aintzat hartu beharko da. 
· Kantauri Ekialdeko Demarkazioaren Plan Hidrologikoan jasotako gune babestuak. Hiru kategoria handi daude: Hornidurarako ur masak, Hezeguneak, eta Habitat edo espezie jakin batzuen babesgune gisa izendatutako eremuak, hain zuzen ere habitat edo espezie horiek babesteko faktore inportante bat uraren egoera mantentzea edo hobetzea denean. Azkeneko bi kategoria horiei gagozkiela, alde batetik, Oriaren itsasadarrarekin dute zerikusia, baina eremu hori lehendik ere babestua dago hezeguneen LAParen II. multzoan hezegune gisa sartuta, eta KBE izendatuta; eta bestetik, hegoaldeko zuhaitz-igelaren putzuak hartzen dituen eremuarekin. Honi dagokionez, jarraitu beharreko arauak eman dira, jada, katalogatutako faunari buruzko atalean. Lehenengo kategorian, berriz, honakoak daude: Erroizpeko urtegia, beste 5 ur-hartune eta hornidurarako ur masa horietako bakoitzari dagokion babes perimetroa. Horietan guztietan kontuan hartu beharko da Plan Hidrologikoaren Araudiak 61.3 eta 61.4 artikuluan ezarritakoa. 

· Kultura Ondarea osatzen duten ondasunak. hasierako agiri estrategikoan jasotako katalogoa berrikusi egin beharko da Euskal Kultura Ondarearen Zentroak bidalitako zerrenden arabera. Gauzatu beharreko jardueretan kontuan hartuko dira, bai aldez aurretik egindako galderei erantzunez kultura ondarea babesteko ardura duten bi erakunde horiek egindako oharpenak, eta bai aplikatu beharreko legeria honetan jasotakoak: Euskal kultura ondareari buruzko 7/1990 Dekretua; ondare urbanizatua eta eraikia birgaitzeko jarduera babestuei buruzko 317/2002 Dekretua; Euskal Autonomia Erkidegotik pasatzen den Donejakue Bidearen zatia monumentu multzoaren kategoriarekin kultur ondasun gisa izendatzen duen 2/2012 Dekretua, urtarrilaren 10ekoa; Gipuzkoako lurralde historikoko hainbat estazio megalitiko monumentu multzoaren kategoriarekin kultur ondasun gisa izendatzen dituen 137/2003 Dekretua, ekainaren 24koa; Kultura, Gazteria eta Kiroletako sailburuordeak 1997ko irailaren 17an emandako Ebazpena, Gipuzkoako lurralde historikoko hainbat udalerri Balio Arkeologikoa izan dezaketen gune izendatzeko 1997ko irailaren 11ko ebazpenak argitara ematekoa; eta Kulturako sailburuak 1998ko otsailaren 12an emandako Agindua, Usurbilgo Alde Zaharreko gune arkeologikoa Euskal Kultura Ondarearen Inbentario Orokorrean kultur ondasun gisa sartzekoa, monumentu multzoaren kategorian.
· Kutsatuak egon daitezkeen lurzoruak. 165/2008 Dekretuko inbentarioan eta dekretu hori eguneratzeko zirriborroan jasotako partzelei dagokienez, lurzorua kutsatzea saihestu eta kutsatutakoa garbitzeko ekainaren 25eko 4/2015 Legearen 23. artikuluan jasotako egoeraren bat gertatuko balitz, lurzoruaren kalitateari buruzko adierazpena egin beharko litzateke derrigorrez. Halaber, kutsadura zantzuak antzemango balira, Ingurumeneko Sailburuordetzari berorren berri eman behar zaio, lurzorua kutsatzea saihestu eta kutsatutakoa garbitzeko 4/2015 Legearen 22. artikuluan xedatutakoari jarraituz. Azkenik, kasuan kasuko area edo sektore bakoitzaren hirigintza fitxan, kutsatuak egon daitezkeen lurzoru horien berri eman beharko da, egoera horrek dakartzan legezko betebeharrak adieraziz.
· Natur arriskuak (uholde arriskua eta higadura arriskua). Lurzoruari eta hirigintzari buruzko 2006ko ekainaren 30eko 2/2006 Legea garatzen duen dekretuak, hau da, premiazko neurriei buruzko 105/2008 Dekretuak, ekainaren 3koak, 31.b) artikuluan ezarritakoari jarraituz, ingurumen azterketa estrategikoari antolamenduaren esparruko natur arriskuei buruzko mapa erantsi behar zaio, hasierako agirian egin den bezalaxe. Ingurumen azterketa estrategikoak oraingo arriskuak murrizteko edo gora egin ez dezaten lortzeko neurri zuzentzaileak finkatuko ditu. Era berean, 2/2006 Legearen 13.2.c) artikuluan ezarritakoarekin bat, hirigintza eraldatzea ez da bidezkoa izango “higadura, lurjausi, lubizi, sute edo uholde arriskua, edo beste arrisku natural edo teknologiko batzuk, bereziki hondamendi arriskua, sortzen dituenean, edo halakoen arriskua saihesten ez duenean”. Beraz, ingurumen arriskuak dituzten lursailak ez-urbanizagarri gisa sailkatuta mantendu beharko dira. Proposatutako antolamenduak ingurumen arrisku horiek kontuan izan beharko ditu erabilerak eta jarduerak arautzerakoan. Hori horrela, uholde arriskuei dagokienez, EAEko ibai ertzak eta erreka ertzak antolatzeko LAPean jasotako Uholdeak prebenitzeari eta jarduketa hidraulikoei buruzko berariazko araudian ezarritakoa beteko da; era berean, Kantauri Ekialdeko Demarkazio Hidrografikoaren Espainiako zatiko Plan Hidrologikoa onartzen duen 400/2013 Errege Dekretuak, ekainaren 7koak, xedatutakoari jarraituko zaio. Bestetik, nekazaritzari eta basogintzari buruzko LAPean ezarritako Eremu higagarriak baldintza gainjarriaren eraginpeko esparruak gainjarritako baldintzatzaile baten bitartez babestuko dira lurzoru urbanizaezinaren antolamenduan; eta horretarako, nekazaritzari eta basogintzari buruzko LAParen 56. eta 72. artikuluetan ezarritakoa erabiliko da erabilera onargarriak zehazterakoan.  
· Zarata: EAEko kutsadura akustikoari buruzko 213/2012 Dekretuak, urriaren 16koak, 23. artikuluan ezarritakoari jarraituz, HAPOren aplikazio esparruko zonakatze akustikoa egin beharko da, betiere Dekretu horren 20. artikuluan eta III. eranskinean definitutako eremu akustikoak aintzat hartuta. Gainera, zonakatze hori erakusten duen plano bat sartu beharko da hirigintza dokumentazioan. Bestetik, azpiegituren mapa estrategikoei dagokienez, Gipuzkoako Foru Aldundiaren mende dauden eta hasierako agirian jaso diren errepideen mapez gain, Euskal Trenbide Sareak bere web orrian, udalerriko zatiei buruz esekita dauzkanak jaso beharko dira. Trenbide sare horrek eragin ditzakeen inpaktuei dagokienez, garapen berriko eremuetan indarrean dauden mapa estrategikoekin alderatuta gerta litezkeen aldaketak kontuan hartu beharko dira, baldin eta aurreikusitako trazadura-aldaketak epe laburrean abiaraziko badira behintzat, –esate baterako, Txokoalde auzoan planteatu diren aldaketak–. Era berean, trenbide sareari dagokionez, ez da ahaztu behar agian ondorio sinergikoak gerta daitezkeela errepide sareak eragindako inpaktuekin. Gainera, etorkizuneko hirigintza garapenetan emango diren bibrazio mailak ere aztertu egin beharko dira, baldin eta eremu horietan aurreikusitako eraikinak trenbidearen ardatzetik 75 metro baino gutxiagora egingo badira. Azkenik, etorkizunean hirigintza garapenak hartuko dituzten eremu akustikoen hirigintza eta ingurumen arloko izapideei, eremu horietako bakoitzaren eragin akustikoaren azterketa erantsiko zaie, kutsadura akustikoari buruzko 213/2012 Dekretuak, urriaren 16koak, 37., 38., 39. eta 40. artikuluetan ezarritakoaren arabera. Eremu horietakoren bat zuzenean garatzekoa ez bada, azterketa hori atarikoa izan daiteke, HAPOk eremu jakin horretarako ezarriko dituen garapen planetan sakontzeko utzita. Baina azterketa horrek, nolanahi ere, 213/2012 Dekretuan ezarritako kalitate helburuak betetzea ahalbidetuko duten garapen hautabideak aukeratzeko bidea eman behar du beti. Ildo horretan, eta HAPOren aurrerakinean aztertuu diren 3 hautabideetan egindako proposamenetan ikus daitekeenez, B eta C hautabideetan bakarrik azaltzen diren Langaldea eta Portalmusu eremuetan gainditu egiten dira, N-634 errepidearen eraginez, 213/2015 Dekretuan ezarritako kalitate helburuak. Beraz, hori kontuan hartu beharko da azkenean onartzen den HAPOren antolamendu proposamena zehazteko egingo den ingurumen azterketa estrategikoan hautabide horiei buruz egingo den ingurumen azterketan. 
5. INGURUMEN AZTERKETA ESTRATEGIKOAREN IRISMENA ETA AINTZAT HARTU BEHARREKO ALDERDIAK 

Usurbilgo Udalak egin behar duen ingurumen azterketa estrategikoa –aurrerantzean IAE– HAPOren osagaia izango da, eta gutxienez, ingurumen ebaluazioari buruzko 21/2013 Legeak, abenduaren 9koak, IV. eranskinean ezarritako gutxieneko edukia izango du. Era berean, planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, ingurumenaren iraunkortasun txostenari buruz II. eranskinean ezarritako edukia izango du.
Bi eranskin horietan zehaztutako atalak garatzeko, txosten honen aurreko apartatuetan adierazitako alderdiak landu beharko dira; baita administrazioek, erakundeek eta gainerako interesdunek beren alegazioetan problematikotzat jo dituzten ingurumen arloko gaiak ere, halakorik izanez gero; eta segidan aipatuko ditugunak:
5.1. Planaren eduki eta helburu nagusien laburpena, eta beste plan eta programa batzuekiko erlazioa
Ingurumen azterketa estrategikoan HAPOren edukia jasoko da laburtuta, eta laburpen horretan adieraziko dira aurrekariak, helburuak eta aurreikusitako jarduera eta zehaztapenak; baita aintzat hartu diren gainerako hautabideak ere. Era berean, HAPOn mugatutako esparruen planifikazio xehatua egiteko aurreikusi diren jardueren eta garapen tresnen denbora-planifikazioa ere azaldu egingo da.  

Bestetik, HAPO horrek hiri antolaketako beste tresna batzuekin izan ditzakeen elkarreraginak, hala nola planarekin zerikusia izan lezaketen lurralde planekin eta arloko planekin izango dituen erlazioak aztertu beharko dira. Kontuan hartu beharko dira, gutxienez: 

· Euskal Autonomia Erkidegoko Lurraldea Antolatzeko Zuzentarauak (LAZ).
· Donostialdeko Eremu Funtzionaleko Lurraldearen Zatiko Plana. Plan honek hasierako onespena jaso du, bigarren aldiz, Ingurumeneko eta Lurralde Politikako sailburuak 2015eko martxoaren 27an emandako aginduaren indarrez (EHAA, 2015eko martxoaren 30ekoa).
· EAEko Hezeguneen Lurraldearen Arloko Plana. Oriaren itsasadarra LAP horren II. multzoan jasota dagoen hezegune bat da; beraz, lurzoru urbanizaezineko erabilerak kategoriatan banatu eta erregulatzerakoan, LAP horetan aipatutako hezeguneari buruz ezarritako xedapenak beteko dira. Bestetik, LAP horren III. multzoan jasotako 7 hezeguneei dagokienez, bete beharreko jarraibideak jada arautuak daude txosten honen IV. atalean, Fauna Katalogatua aipatzen denean. 

· Itsasbazterrari buruzko Lurraldearen Arloko Plana. Lurzoru urbanizaezina antolatzerakoan aintzat hartu beharko dira plan honetan Ingurumena hobetzea kategoriaren barruan mugatutako eremuak. 

· EAEko nekazaritzari eta basozaintzari buruzko Lurraldearen Arloko Plana. Lurzoru urbanizaezinaren antolamendua zehazterakoan aintzat hartu beharko dira LAP horren araudiko 10. artikuluan erabakitako xedapenak. Horietako batzuk, hain zuzen ere txosten honen 4. atalean ezarrita daude, balio agrologiko handiko lurzoruei eta herri onurako mendiei dagokienez.
· Euskal Autonomia Erkidegoko ibai ertzak eta erreka ertzak (isurialde kantauriarra) antolatzeko Lurraldearen Arloko Plana, eta honen 1. aldaketa.
· Jarduera ekonomikoetarako eta merkataritza ekipamendurako lurzoru publikoa sortzeko Lurraldearen Arloko Plana. 

· EAEko trenbide sarearen Lurraldearen Arloko Plana. 4. atalean adierazi bezala, plan honetako xedapenak aintzat hartu beharko dira, zarata eta bibrazioak direla-eta, azpiegitura honek garapen berrietan izan lezakeen eragina aztertzerakoan. 
· Gipuzkoako bizikleta-bideen Lurraldearen Arloko Plana. Bizikleta-bideen LAPeko xedapenak bizikletarien komunikazio sistema orokorrean txertatu beharko dira. Herri barruan proposatzen den bizikleta-bideen sareak errespetatu egin beharko ditu Oinarrizko Foru Sarearekiko lotuneak.
· Kantauri Ekialdeko Demarkazio Hidrografikoaren Plan Hidrologikoa (2009-2015).
HAPOren helburuek eta jarduerek, esparru horretan eragiten duten planen eta programen helburu eta xedapenekin duten koherentzia eta erlazioa zehaztuko da. Horrek helburu komunak lortzea izango du helburu, eta halaber, HAPOn jasotako jarduketa-aukera posibleak aztertzea, betiere gainerako programen helburuekin eta jarduketa-ildoekin ezkutatzeak, desadostasunak edo bateraezintasunak gerta litezkeen kasuetan.  

Era berean, HAPOren eraginpeko eremuan aplikatu beharreko gainerako planekin sor litezkeen bigarren mailako ondorioak, metagarriak eta sinergikoak identifikatuko dira. Era horretan identifikatutako ondorioak, halakorik izanez gero behintzat, Planaren eraginak identifikatu eta ebaluatzeko atalean aztertuko dira.
5.2. Nazioartean, batasunaren mailan, estatuan, erkidegoan, foru mailan edota udalean ingurumena babesteko ezarritako helburuak, eta plana egituratzerakoan helburu horiek aintzat nola hartu diren egiaztatzea.
IAEan azaldu egin beharko da udal antolamenduan nola txertatu diren irismen agiri honen 3. apartatuan, ingurumena babesteari eta iraunkortasunari buruz adierazitako irizpideak, edota HAPO egiterakoan ezarritakoak, halakorik izanez gero. Eta horretarako, ahal dela behintzat, finkatutako edo proposatutako adierazleak eta mugak erabiliko dira. 

5.3. Usurbilgo udalerriaren ingurumen karakterizazioa eta berorren bilakaera, klima-aldaketa kontuan hartuta
Usurbilgo udalerriaren ingurumen ezaugarrien deskripzio bat jaso behar du IAEak, egungo egoeraren diagnostikoa eginda. Hori horrela, beharrezko azterketa espezifiko guztiak egingo dira, kontsultatu diren informazio iturriak eta bibliografia adieraziz eta lekuan bertan egindako lanaren eta erabilitako metodologien berri emanez.  

Diagnostiko horretan deskribatu egingo da natur baliabideen, nekazaritzakoen eta paisaiaren egoera, eta hiri-eremuen, industrialdeen eta landa eremuen ingurumen kalitatea; era berean, bereziki zaindu edo babestu behar diren elementu edota baliabideak identifikatuko dira.  Ildo horretan, Hezeguneei buruzko Lurraldearen Arloko Planak 17. artikuluan xedatutakoari jarraituz, Usurbilgo udal barrutian dauden eta III. multzoan jasota dauden hezeguneen ingurumen, natura edo paisaia arloko balioen azterketa xehatua egin beharko litzateke; eta horrela, lurzoru urbanizaezina antolatzerakoan balio horiek zaintzeko egokienak izan litezkeen antolamendu kategoriak eta erabileren araubidea proposatu ahal izango da ingurumen azterketa estrategikoan. Balio horietan sartuko litzateke, besteak beste, hegoaldeko zuhaitz-igelaren ugalketa gune izatea, Gipuzkoan kudeaketa plan espezifiko batez babestutako espeziea berau. 

Atal horretan, gainera, udalerriak bizi dituen ingurumen arloko presio eta arazo nagusiak aztertuko dira, arazo horiek HAPOn nola eragingo duten baloratzeko, edota planak arazo horiek larriagotuko dituen aztertzeko. 

Deskripzio horrek ez du ingurune fisikoaren ezaugarrietara mugatu behar; horrez gain, planean ezarritako antolamenduaren ondorioz ingurumenean eragin dezaketen eta nabarmen alda daitezkeen hiri-metabolismoko alderdiei edo aldaerei buruzko informazioa eman behar du; esate baterako, ur hornidura eta saneamenduko sistemak, edo mugikortasun sistema (garraio publiko/pribatua, motorduna/motorgabea), eta abar. 

Udalerriaren egungo ingurumen egoera diagnostikatu ondoren, egoera horrek izan lezakeen bilakaeraren aurreikuspen bat egingo da, ingurumenean eragin dezaketen joera sozioekonomikoak –espero den klima-aldaketa, esaterako– kontuan hartuta. Azken faktore horri dagokionez, udalerrian klima-aldaketarekin lotuak dauden inpaktuak identifikatzea komeni da; eta, era berean, aldaketa horretara egokitzeko batez ere zein esparrutan jardun beharko litzatekeen erabakitzea. Horretarako, honako dokumentu hauek erabil daitezke: “Klima-aldaketara egokitzeko udal programak egiteko gidaliburua. Udalsarea, 21 lan-koadernoa” eta “Euskadiko Hirigintzaren Plangintzari buruzko eskuliburua Klima-aldaketa arintzeko eta Klima-aldaketara egokitzeko (IHOBE)”.
Gainera, Usurbilgo ingurumen arloko ezaugarri nagusiak deskribatu ondoren, xehetasun handiagoz aztertuko dira HAPOn jasotako jarduerak garatzeko aurreikusi diren eremu edo kokalekuak.
Bestetik, lurzoruari eta hirigintzari buruzko 2006ko ekainaren 30eko 2/2006 Legea garatzen duen dekretuak, hau da, premiazko neurriei buruzko 105/2008 Dekretuak, ekainaren 3koak, 31.1 artikuluan ezarritakoa betez, natur arriskuen mapaz aparte, HAPOn jasotako aurreikuspenei begira, lurzoruek duten harrera gaitasuna aztertuko da. Horretarako, aintzat hartuko dira, besteak beste:
· Uren administrazioak uren jabari publikoa babesteari buruz egindako txostena.
· Añarbeko Urak erakundeak egindako txostena. Horretan egiaztatuko da, oraingo sistemek eskari berriei erantzuteko behar besteko ahalmena badutela edota, nahikoak ez badira, Udalak gabezia horiek konpontzeko aurreikuspenak eginak dituela. 

· Kostaldeen administrazioak itsas eta lehorreko jabari publikoaren babesari eta mugaketari buruz egindako txostena.
· Errepideen eta bizikleta-bideen arloan, eta lehendik badauden gainontzeko azpiegituren (Euskotren-en linea, esaterako) arloan, eskumena duten administrazioek egindako txostena, planean jasotako aurreikuspenen eraginari buruz.  

Atal horretan, agiriari azkenean erantsiko zaizkion gai guztiei buruzko kartografia –eskala egokian egina– hartuko da oinarritzat. 

5.4. Hautabideak aukeratzeko prozesuaren laburpen arrazoitua. Erabakitako hautabidea aukeratzeko arrazoiak.
Azterketaren esparruan dauden ingurumen arloko elementu eta arazo nabarmenak identifikaturik, eta ingurumena babesteko helburuak ezarri ondoren, HAPO garatu ahal izateko eta bertan ezarritako helburuak betetzeko bideragarriak diren hautabideak proposatu beharko dira. Eta horien artean, “0 hautabidea” sartu beharko da derrigorrez; hau da, esku-hartzerik ez burutzekoa. Azken hautabide horri dagokionez, behar beste datu eta informazio emango da aztergai dagoen plana ez gauzatzearen ondorioen inguruan. Eta horretan, indarrean dauden Arau Subsidiarioak ez aldatzekotan, esparru horretan eta planaren eraginpeko eremuan ingurumenak ziurrenik izango duen bilakaera aztertuko da, 211/2012 Dekretuaren II. eranskinaren c) atalean ezarritakoari jarraituz, eta ingurumen ebaluazioari buruzko 21/2013 Legeak, abenduaren 9koak, IV. eranskinaren 2. apartatuan xedatutakoaren arabera. Bestetik, hautabideen proposamenak ez du mugatu behar garapenak egikaritzeko bideragarriak izan litezkeen kokalekuak aurkeztera; horrez gain, beste alderdi batzuetan gertatuko diren gorabeherak ere aztertu egin behar dira; esate baterako: area baten barruan hirigintza jarduketek izan ditzaketen diseinu ezberdinak; bizitoki garapenetan gerta litezkeen aldaketak etxebizitzen kopuruan eta tipologian; aurreikusitako bizikleta-bideen ezaugarri funtzional ezberdinak (zabalera, maldak, automobilen trafikoarekin alderatuta erakusten duten zatiketa maila), eta abar.
Ingurumen azterketa estrategikoan, proposatutako hautabideen ingurumen azterketa jaso beharko da. Eta azterketa horretan, txosten honetan eta HAPOn bertan ezarritako ingurumen helburuei dagokienez hautabide bakoitzak erakusten duen egokitasun maila, eta iraunkortasun printzipioen jarraipen maila ebaluatuko dira. Era berean, hautabide bakoitzean, hautabide bakoitzak eragin ditzakeen eta aurreko apartatuan (5.3) azaldutako ingurunearen alderdien gainean gerta litezkeen ingurumen eraginez gain, alderdi horietako batzuetatik jaso ditzakeen ondorioak aztertuko dira, baldin eta bere bideragarritasunean nabarmen eragin badezakete (zarata, kutsatuak egon daitezkeen lurzoruak, uholde arriskua, eta abar). Aintzat hartu beharko dira hautabide bakoitzean antzemandako inpaktuak, bai zuzenean eta bai zeharka sortuko dituztenak, bai efektu sinergikoak eta bai metatze ondorioak.
Ingurumen azterketa estrategikoak, gainera, xehetasun osoz azalduko du ebaluazio horretan erabilitako metodologia; era berean, hautabide horiek, garatu beharreko irizpide ugariko azterketan aintzat hartu beharreko gainerako faktoreen arabera –tekniko eta funtzionalak, ekonomikoak eta abar– ingurumenaren ikuspegitik nola baloratuko diren erakutsiko da. Eta, faktore horietako bakoitzari azkenean eman zaion garrantzia justifikatuko da, behin betiko erabaki den hautabidearen bideragarritasun tekniko, ekonomiko eta ingurumen arlokoa erabat egiaztatuko den moduan. Bestetik, azkenean erabakitako hautabidea ez bada ingurumen baloraziorik hoberena lortutakoa, hautabide hori aukeratu izanaren arrazoiak justifikatu egin beharko dira.
Proposatutako hautabide guztien kokalekua eta ezaugarriak adierazten dituen dokumentazio kartografikoa erantsiko zaio planari. 

Hasierako agiri estrategikoan jaso diren hautabideei dagokienez: 
· Bai bizitegirako lurzoruetan eta bai jarduera ekonomikoetara bideratutako sailetan, aurreko plangintzan jasotako proposamenak arintzea proposatzen da. Eta horretarako, lur batzuk aurrez emandako sailkapenetik ateratzea, edo proposamen batzuetan hasiera batean egindako aurreikuspenak murriztea. Planteamendu hori gure iritziz bat dator iraunkortasun irizpideekin; beraz, gehiegizko hazkundea saihesteko irizpide hori kontuan hartu beharko da hemen planteatutako hautabideetatik HAPOn azkenean onartuko den behin betiko antolamendura pasatzerakoan.   

· Aurreko pasartean esandakoari jarraituz, eta bereziki bizitegi erabilerei helduz –kasu horretan askoz argiagoa baita planteatutako 3 hautabideetan proposatutako garapen-dentsitateen arteko aldea– zorroztasun osoz aztertu beharko dira HAPO berriari aurreikusi zaion indarraldian zehar Usurbilgo udalerrian izango diren benetako etxebizitza-premiak; eta horretarako, adierazle demografikoei eta sozialei begiratuko zaie. HAPOren indarraldian zehar beharko den bizitegi-gaitasuna zehaztu ondoren, antzemandako premiei erantzuteko kokaleku edo diseinu aukera desberdinak aztertu eta ingurumenaren ikuspegitik alderatuko dira; eta horrela, hautabiderik egokiena edo egokienak aukeratuko dira, betiere ingurumen alderdiak, sozialak eta ekonomikoak kontuan hartuta. Edozein kasutan ere, erabakitzen den hautabideak bat etorri beharko du lurzoruari eta hirigintzari buruzko 2/2006 Legeak, ekainaren 30ekoak, 3. artikuluan ezarritako hiri garapen iraunkorraren printzipioekin. Ildo horretan, hasteko, jada urbanizatuak dauden edota hiri-lurzoruan txertatuak dauden lurretan egingo diren garapenak lehenetsiko dira, lurzoru berriak urbanizatu beharra dakartenen gainetik, hau da, oraingo plangintzan lehengo sailkapenetik atera arren, oraindik eraldatu ez diren lurzoruen gainetik, alegia. Jarduera ekonomikoetarako lurzoruen kasuan ere irizpide horri eutsi beharko litzaioke. 
· Usurbilgo udalerrian dauden ingurumen arloko baldintzatzaileek mugatu egingo lukete proposatu diren garapen hautabide batzuk martxan jartzeko aukera; beraz, egoera hori tentuz aztertu beharko litzateke HAPOn azkenean onartuko den antolamenduan sartu ala ez sartu erabakitzerakoan: 

· B eta C hautabideek Zubieta eta Santuene auzoen artean proposatzen duten bizikleta-bidea, lehentasunezko fluxu eremuan dago punturen batean. Horrek, Kantauri Ekialdeko Mugape Hidrografikoaren Espainiako zatiaren Plan Hidrologikoan ezarritakoarekin bat, arazoren bat ekar lezake baimena lortzeko garaian, zeren eta, plan horrek 53. artikuluan ezarritakoaren arabera, eremu horietan debekatua dago ibai ibilguaren paraleloan azpiegitura linealak egitea. 

· Bizitegi garapenetarako proposatu diren hautabideei dagokienez: 

· Errotalde eremuaren zati bat (Zub-04) lehentasunezko fluxu eremuan dago.

· Portalmusu eremua (Kalezar, 10) eta Langaldea (Herrigunea, 24) N-634 errepideak sortzen duen zarataren eraginpean daude, eta zarata horrek gainditu egiten ditu EAEko kutsadura akustikoari buruzko 213/2012 Legeak, urriaren 16koak, ezarritako kalitate helburuak. 

5.5. HAPOko xedapenek eta jarduketek ingurumenaren gainean izango dituzten ondorio aipagarriak identifikatzea eta baloratzea.
HAPOn aurreikusitako jarduketek inguruneko elementuetan sortuko dituzten ingurumen eraginak identifikatu eta baloratuko dira; elementu horien artean honakoak aipa daitezke, besteak beste:
· Natur balio handiko esparruak; Oriaren itsasadarra KBE, esaterako.
· Habitat eta espezie urriak edota interesgarriak.
· Nekazaritzarako lurrak eta nekazaritza eta abeltzaintzako jarduerak.
· Uren jabari publikoa eta itsas-lehorrekoa.
· Uholdeak bezalako natur arriskuak jasateko arriskua.
· Paisaia.
· Giza osasuna, besteak beste zarata jasatearen ondorioz. 

· Monumentu eta arkeologi ondarea.
Era berean, HAPOn planteatutakoak faktore hauetan izango duen eragina zenbatetsiko da:
· Mugikortasun premia. 

· Ura, energia eta lurzorua bezalako baliabideen kontsumoa.
· Kutsatzaileen isurpena eta hondakinen sorrera.
· Lehendik badauden natur arriskuek izan lezaketen gorakada.
Bestetik, ondorioen identifikazio eta balorazio hori ez da mugatuko antolatutako esparruaren eraldaketa fisikoak eragin ditzakeen zuzeneko inpaktuetara (esate baterako, urbanizazioak lurzorua artifizializatzea). Horiez gain, aintzat hartu beharko dira, halaber:
· Proposatutako antolamenduak ingurumenean eragingo dituen zehar ondorioak (adibidez, hondakin uren gehikuntza, etxebizitzen edota jarduera ekonomikoen kopurua gehitzearen eraginez).
· Erabilerak eta jarduerak arautzeak eragindako ondorioak (adibidez, HAPOk, eremu jakin batean abere granjak ezartzea baimentzean, era horretako jarduerek sortzen duten usainak eragindako eragozpenak).
Ez da ahaztu behar, jarduketa guzti-guztiak baloratu behar direla, ez bakarrik lurzoru ez-urbanizagarrietan eragingo dutenak. 

Ebaluazio hori egiteko erabili den metodologia garbi azaldu behar da; eta, halakorik gertatuz gero, ondorioak baloratzeko izan diren arazoak –teknikoak, ezagutza edota esperientzia arlokoak– adierazi egin behar dira, zalantza horiek nola gainditu diren azalduz. 

Inpaktuak sailkatzerakoan, honakoak hartuko dira kontuan: gertatzeko probabilitatea, izaera (positiboa edo negatiboa), gertatu litezkeeneko momentua (plana garatzearekin batera edo beranduago), iraupena, itzulgarritasuna, berreskuragarritasuna, garrantzia eta hedadura espaziala, zuzeneko edo zeharkako ondorioak. Zorroztasun bereziarekin aztertuko dira plan honetako jardueren arteko ondorio metagarri eta sinergikoak, hala nola beste plan batzuetan proposatu diren baina esparru honetan eragin dezaketen beste jarduera batzuekiko ondorioak. Era berean, ondorioen iragarpenean izandako ziurgabetasun maila adieraziko da. Bestetik, ondorio horiek, ahal dela, aurreikuspenen arabera gerta litezkeen planaren fase desberdinekin lotuko dira. Inpaktuak honela kalifikatuko dira: bateragarriak, arinak, larriak eta kritikoak. Antzemandako inpaktuen garrantzi posiblea zehazteko, planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, III. eranskinean ezarritakoari, eta ingurumen ebaluazioari buruzko 21/2013 Legeak, abenduaren 9koak, VI. eranskinaren 8. apartatuan ezarritakoari jarraituko zaio.
Era berean, balorazio horretan erabakiko da, hala egokituz gero, HAPOren barruan zeintzuk diren indarreko lurralde, hirigintza eta ingurumen arloko plangintzarekin bateraezinak diren jarduketak, edota ingurumenean ondorio kritikoak edo onartezinak sortuko dituztenak. Kasu batean zein bestean, jarduketa horiek aldatu edota baztertu egin beharko dira. 

Azkenik, arrazoitu egin beharko dira, egokiagoa dela pentsatuta, prozesuaren gerorako faseetan aztertzeko utzi diren alderdiak.
5.6. Ingurumenean integratzeko neurriak 

IAEan zehaztu egin beharko dira HAPO gauzatzearen ondorioz ingurumenean gerta litekeen inpaktu nabarmen bakoitza prebenitu, murriztu eta, ahal den neurrian konpentsatzeko aurreikusi diren neurriak. Neurri horiek HAPOren hirigintza arloko dokumentazioan jaso beharko dira –ez memorian bakarrik, baita hirigintza arau orokorretan ere, edo arau berezietan, baldin eta hirigintza eremu jakin batean aplikatzekoak badira–; gainera, denbora-planifikazioa egin eta egikaritzeko aurrekontua finkatu beharko da. Era berean, HAPO garatzeko plan eta proiektuetan aintzat hartu beharreko neurriak zehaztu egingo dira.
Bestetik, HAPOn ingurumen alderdiak sartzeak ez luke mugatu behar gerta litekeen inpaktu bati erantzuteko neurriak ezartzera; izan ere, neurri horiek osatuz, udalerriko ingurumen arazoei aurre hartzen eta ingurumen kalitate hobea lortzen lagunduko duten neurriak ezarri beharko lirateke. Esate baterako, honelako neurriak: 

· Lurzoru urbanizaezina antolatzerakoan honako alderdi hauek hartzea oinarritzat: eremu bakoitzaren ezaugarriak, eremu horren harrera gaitasuna, eta dituen natur baliabideen urrakortasuna eta balioa, hauek zainduko edota hobetuko direla bermatzeko.
· Lurzoru urbanizaezinean nahiz hiri-lurzoruan eta lurzoru urbanizagarrian eraikinak, jarduerak eta azpiegiturak kokatzeko eta funtzionatzeko baldintzak finkatuko dituzten hirigintza arauak idaztea. Besteak beste, honakoak erregulatuko dituzte: hondakin uren eta hondakin solidoen bilketa eta tratamendu egokia; pistak egitea; eraikinek bete beharko dituzten baldintzak –bolumetria, materialak, orientazioa, instalazioak, eta abar– paisaian modu egokian txertatzeko eta ur zein energiaren kontsumo efizientea bultzatzeko; urbanizazio proiektuetan aintzat hartu beharreko jarraibideak hondakinen birziklatzea eta berrerabilpena bultzatzeko, argi kutsadurarik ez eragiteko eta energia eta ura aurrezteko; eta abar.
· Udalerriko ingurumen baldintzak hobetzeko jarduketak, betiere ekologia edo paisaia hobetzera, edota eremu nahiz esparru jakin batzuetako ingurumen kalitatea hobetzera bideratuak, esparru horiek hirikoak edo landakoak direlarik ere. Era horretako neurrietan sar daitezke, besteak beste, zabortegiak leheneratzea, kutsatuak dauden lurzoruak edo bestelako eremu narriatuak bere onera ekartzea, hala nola paisaia hobetzeko, habitatak berreskuratzeko edo biodibertsitatea sustatzeko proiektuak. Hori horrela, lehengoratu beharreko kokalekuak edota ingurumen baldintzak hobetzeko jarduerak identifikatu eta horien lehentasun-hurrenkera zehaztu egin beharko lirateke HAPOn, jarduera horiek gauzatzeko programa bat ezarrita.
Azkenik, ingurumen ebaluazioari buruzko abenduaren 9ko 21/2013 Legeak exijitzen duena betez, planak klima-aldaketan izango duen eragina arintzeko eta hari egokitzeko neurriak jasoko ditu ingurumen azterketa estrategikoak. Xede horretarako, IHOBEk prestatutako gidaliburu metodologikoak erabil daitezke erreferentziatzat. “Klima-aldaketara egokitzeko udal programak egiteko gidaliburua. Udalsarea, 21 lan-koadernoa” eta “Euskadiko Hirigintzaren Plangintzari buruzko eskuliburua Klima-aldaketa arintzeko eta Klima-aldaketara egokitzeko (IHOBE)”. 

5.7. Planaren ondorioak ingurumenaren ikuspegitik ikuskatzeko programa
Planaren eraginari eta ingurumen bilakaerari buruz etengabeko informazioa izatearren, ingurumen baldintzen jarraipena egiteko sistema bat garatu beharko da; eta sistema horren bitartez, aldika-aldika informazioa jaso eta emango da, honako alderdi hauei buruz:
· Proposatutako ingurumen helburuen betetze maila.
· Plana martxan jartzetik etorritako ingurumen ondorio kaltegarrien garrantzia.
· Neurri prebentiboen, zuzentzaileen eta, halakorik denean, konpentsagarrien aplikazioa eta eraginkortasuna. 

· Aurreikusi ez diren baina inguruneko elementuetan azaldu diren ingurumen ondorio kaltegarrien identifikazioa.
· Aurreikusi gabeko ingurumen ondorio kaltegarrien aurka ezarritako neurri gehigarrien aplikazioa eta arrakasta.
Era berean, bestelako alderdiak ere kontrolatzeko aukera eman behar du; esate baterako: 

· Sinergia eta metatze-ondorio kaltegarriak, eremu berean beste plan batzuk ezartzeagatik.
· Hasiera batean jaso ez diren eta aurreikusi gabeko ondorioak sortuko dituzten jarduerak eragitea.
· Plana garatzeko egingo diren planetan eta gauzatze proiektuetan neurri zuzentzaile, babesgarri eta konpentsagarriak sartzea.  

· Kasuan kasuko alorrean (ura, hondakinak, zarata, kutsatuak egon daitezkeen lurzoruak, errepideak, jarduera sailkatuak, eta beste) eskumena duten erakunde edota administrazioek bidezko baimenetan ezarritako ingurumen baldintzen betetze maila, udal mailako baimenetan ezarritakoena bezalaxe. 

Xede horri begira, ikuskapen programak honako datuak jaso beharko ditu:
· Begiratu egin beharko diren ingurumen sistema, alderdi edo aldagaien identifikazioa.
· Burutu beharreko jarraipen eta kontrol jarduerak, bakoitzaren metodologia (datuak hartzeko estrategiak, aldizkakotasuna, ...) eta kronograma adierazita. 

· Jarraipen horretan erabiliko diren adierazleak, bakoitzaren unitateak eta gehieneko edo erreferentziako mailak adierazita. Adierazle horiek, agiri honetan jasotakoak izan daitezke, edota egokitzat jotzen diren beste hainbat. 

· Ingurumen jarraipena egiteaz arduratuko diren pertsonak edota erakundeak.
· Egin beharreko txostenen edukia eta aldizkakotasuna.
· Aurreikusi den aurrekontua.
5.8. Laburpen ez-teknikoa
Ingurumen azterketa estrategikoan emandako informazioaren laburpen ez-teknikoa idatzi beharko da; eta laburpen horretan, informazio zehatza emango da, jendeak erraz ulertzeko moduan. 

Laburpen horretan, honakoak jasoko dira gutxienez: HAPO egitearekin lortu nahi diren helburu orokorrak; aztertu diren hautabideak; horietako bakoitzak ingurumenean eragingo dituen ondorioen laburpena; eta azkenean erabakitako irtenbidea edo irtenbideak aukeratzeko arrazoiak. 

Laburpen horren osagarri gisa, diseinatutako neurri zuzentzaileak deskribatuko dira, eta herritarren zein administrazioen parte-hartze prozesuko ondorioak adierazi. 

Era berean, alderdi aipagarrienen dokumentazio grafikoa erantsiko zaio.
5.9. Hautabideen eta neurri prebentibo, zuzentzaile eta konpentsagarrien bideragarritasun ekonomikoari buruzko txostena. 

Hautabideen azterketari analisi ekonomiko bat erantsiko zaio. Horretan kontuan hartuko dira kostu-irabazia analisia eta azterketa ekonomiko-finantzarioa, eta, ahal den neurrian, ingurumen nahiz gizarte alorreko kanpo kostuak ere sartu egingo dira. 

Atal horretan, halaber, HAPO aplikatzeak eragin ditzakeen ondorio kaltegarriak prebenitzeko, murrizteko edo arintzeko neurrien kostuaren zenbatespen edota aurrekontu banakatua jasoko da, horretatik datozen ingurumen kostuak barneratu egingo direla bermatzearren. Era berean, neurri horien finantzazio iturriak adieraziko dira, Usurbilgo udal aurrekontuen kontura ordainduko direnak eta, halakorik izanez gero, hirigintza proiektuen edo jarduketen sustatzaileek ordaindu beharrekoak bereizita. 

6. INGURUMEN EBALUAZIOA ETA IKUSKATZE PROGRAMA EGITEKO AINTZAT HARTU BEHARREKO ADIERAZLE KUANTITATIBO EDOTA KUALITATIBOAK PROPOSATZEA.
Hautabideen ingurumen ebaluazioa eta ikuskatze programa egiteko aukeratzen diren adierazleak, aldaera batzuen konbinaketa izango dira; alde batetik, HAPOn ezarritako ingurumen helburuak betetzen direla egiaztatzea ahalbidetu behar dute; eta bestetik, plan hori garatzen den bitartean ingurumen ondorioei buruz egindako aurreikuspenak betetzen direla. Horrela, neurri zuzentzaile gehigarriak ezarri ahal izango dira, baldin eta ingurumen baldintzak betetzen ez badira, edota helburu horiekiko gorabeherak gertatzen badira.
Ingurumen adierazleek:
· Ingurumen helburuekin eta irizpideekin lotuak egon behar dute, HAPO formulatzen eta aplikatzen esku hartzen duten eragileei erantzukizunak finkatzea ahalbidetuko dien kudeaketa-tresna moduan funtziona dezaten benetan. 

· Neurgarriak eta denbora-tarteetan aztertzeko modukoak izan behar dute. Denboraren joanean aldatzeko modukoak izan behar dute, joera kaltegarriak prebenitzeko edo zuzentzeko xedez aztertzeko modukoak.
· Adierazle kopuru txikia jarri behar da, inplikatutako eragile guztiek erraz ulertzeko modukoak izan daitezen. Hori horrela, sinpleak eta interpretatzen errazak izan behar dute.
· Eskuragarri egon behar dute, adierazle horiek lortzeko informazio-iturri askotara jo beharrik gabe.
Segidan, ingurumen adierazleen multzo bat proposatuko dugu, antolamendurako hautabide ezberdinen iraunkortasuna baloratzeko, eta ingurumen alderdiak HAPOn zein mailatan txertatzen diren baloratzeko orientabide izan daitezen. Proposamen hau, HAPOko ingurumen azterketa estrategikoa idatzi behar dutenentzako iradokizun gisa hartu behar da; hauek, izan ere, beren adierazle sorta propioa diseinatu ahal izango dute, lehendik badaudenak oinarritzat hartuta; esate baterako: EUSTATek eskura dituen iraunkortasunari buruzko udal adierazleak, edota IHOBEren argitalpenetan jasotakoak, adibidez Tokiko Agenda 21eko adierazleak (2003) edo Hiri Plangintza Iraunkortasun Irizpideekin idaztea (2005). 

· Lurzoruaren erabilera jasangarria
· Lurzorua zenbat artifizializatuko den: bizitegira eta jarduera ekonomikoetara bideratutako eremuek, hala nola azpiegiturek eta ekipamenduek, udal barruti osoan hartzen duten hektarea kopurua, HAPO garatu aurretik, eta ondoren.
· Lurzoruaren erabilera trinkotasuna: biztanleria / lurzoru artifizializatuaren azalera unitatea.
· Herriko mugikortasuna 

· Bidegorrien kilometro kopurua, HAPO martxan jarri aurretik, eta ondoren.
· Joan-etorriak egiteko erabili den garraiobidea (desplazamendu guztiekiko %), joan-etorri bakoitzean batez beste egin den distantzia ere kontuan hartuta. 

· Hiri barruko ingurumen kalitatea
· Soinu kalitatea: Euskal Autonomia Erkidegoko kutsadura akustikoari buruzko 213/2012 Dekretuak, urriaren 16koak, ezarritako kalitate helburuez gaindiko zarata maila jasaten duen biztanleria portzentajea, HAPO martxan jarri aurretik, eta ondoren. 

· Berdegune eta pasealekuen azalera: m2/biztanle.
· Haur jolasetarako eremu publikoak: azalera m2-tan, 0 eta 14 urte arteko biztanle bakoitzeko.
· Ura
· Usurbilgo udalerriko ur masetan uraren kalitateak izan duen aldaketa, Uraren Euskal Agentziaren eta Gipuzkoako Foru Aldundiaren segimendu sareko adierazleen arabera.
· Guztizko ur eskaria (bideraketa sareko hornidura) biztanle eta egun bakoitzeko: m3/biz./egun.

· Banaketa sareko ur galerak, guztizko ur eskariaren ehuneko gisa adierazita.
· Edateko uraren osasun kalifikazioa. 

· Energia
· Udalerrian urtean kontsumitzen den argindarra, bideak eta udal instalazioak argiztatzeko (kWh/urte).
· Energia berriztagarriekin (fotovoltaikoa, eolikoa, hidraulikoa, termikoa) instalatu den potentzia, HAPOren garapenean zehar.
· Biodibertsitatea: 

· Batasunaren intereseko habitatek hartzen duten azalera, HAPO garatu aurretik, eta ondoren. 

· Lurzoru ez-urbanizagarri guztiarekin alderatuta, Babes Bereziko gisa kalifikatutako lurzoruak hartzen duen ehunekoa.
· Baso autoktonoen eta landatutako basoen azaleren arteko ratioa.
· Nekazaritza baliabideak
· Udalerriko nekazaritza ustiapenen kopurua.
· Nekazaritzako gaitasun handia duen lurzoruaren azalera, HAPOn aurreikusitako jarduerak gauzatu aurretik, eta ondoren. 

· Arriskuak
· Kutsatuak egon daitezkeen eta leheneratu ez diren lursailek hartzen duten azalera (%) HAPO garatu aurretik, eta ondoren.
· Udalerrian hiri erabilerak dituzten eta uholde arriskua duten eremuen azalera (%) HAPO garatu aurretik, eta ondoren.
7. INFORMAZIOA EMATEKO ETA KONTSULTA EGITEKO ERAK
2013ko abenduaren 9ko 21/2103 Legeak 21. eta 22. artikuluetan xedatutakoa betez, eta 211/2012 Dekretuak, urriaren 16koak, informazioa emateko eta kontsulta egiteko erei buruz 12. artikuluan ezarritakoari jarraituz, Usurbilgo Udalak honako jarduerak burutuko ditu HAPO gauzatzeko prozeduran aurreikusitako izapideen barruan:
a) Ukitutako herri administrazioei eta pertsona interesdunei kontsulta egingo die, planaren edo programaren atariko bertsioari eta ingurumen azterketa estrategikoari buruz. 

b) Planaren atariko bertsioa eta ingurumen azterketa estrategikoa jendaurrean jarriko ditu ikusgai, iragarkia aldizkari ofizialean argitaratuta. Eta gutxienez 45 eguneko epea emango du interesdunek aztertu eta bidezko oharrak egin ditzaten.
Arestian esandako horri dagokionez, ukitutako administrazio publikotzat eta pertsona interesduntzat joko dira, Ingurumeneko eta Obra Hidraulikoetako Zuzendaritza Nagusi honek irismen agiri hau egiteko xedez kontsultatu dituen administrazio eta erakunde publikoak –dokumentu honetako 2. apartatua– eta Udalak plana izapidetzeko prozesuan identifika ditzakeen gainerako antolakunde eta interesdunak (ukitutako lurjabeak, auzo elkarteak, eta abar).
8. INGURUMEN ADIERAZPEN ESTRATEGIKOA ESKATZEA, ETA JENDAURREKO INFORMAZIO FASEAREN ONDOREN PLANEAN EGIN DAITEZKEEN ALDAKETAK
Ingurumen ebaluazioari buruzko 21/2013 Legeak, abenduaren 9koak, 24. eta 25. artikuluetan xedatutako abetez, eta plan eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, 13. artikuluan ezarritakoari jarraituz, Usurbilgo Udalak, plana edo programa behin betiko onartu aurretik, Ingurumen Adierazpen Estrategikoa (ingurumen memoria, 211/2012 Dekretuan erabilitako terminologiaren arabera) egin dezan eskatuko dio Ingurumeneko eta Obra Hidraulikoetako Zuzendaritza Nagusi honi. Eta eskaera horri, ingurumen ebaluazio estrategikoaren espediente osoa erantsiko dio. Honako agiriak izango ditu:
· Behin-behinekoz onartzeko HAPO agiria.
· Ingurumen azterketa estrategikoa edo ingurumenaren iraunkortasun txostena, autonomia erkidegoko 211/2012 Dekretuko terminologiari jarraituz. Azterketa horrek agiri honen 5. apartatuan zehaztu den edukia izango du.
· Espedientearen kopia, kasuan kasuko araudi sektorialaren arabera nahitaezkoak diren txostenak barne direla, eta kontsultak egiteko izapidean zehar edo jendaurrean ikusgai egon den bitartean aurkeztutako alegazioak.
· Laburpen-agiri bat, honako alderdi hauek azalduz: ingurumen azterketa estrategikoan jasotako ingurumen alderdiak nola txertatu diren planaren edo azken proposamenean, azterketa hori nola moldatu den irismen agirira, egindako kontsulten emaitza zein izan den, eta kontsulta horien erantzuna zein neurritan hartu den kontuan.
Bestetik, baldin eta plana edo programa izapidetzen den bitartean eta kontsultak egiteko eta jendaurreko informazioa emateko izapideak bete ondoren, ingurumenean ondorio nabarmenak izan ditzaketen eta ebaluatu ez diren aldaketak egitea erabakitzen bada, eta edozein kasutan ere, 211/2012 Dekretuak 4. artikuluan aipatutako kasuren bat gertatzen bada, Udalak berorren berri eman beharko dio Zuzendaritza honi, eta planean edo programan aldatu diren alderdiak ebaluatzeko beharrezkoa gerta litekeen dokumentazioa bidaliko dio. 

